
Ichil In Puksi'ik'al

Ichil in puksi'ik'al táan u yauat jump'éel yah t'aan.

Ichil le paakato'ob táan u xe'exet'iko'ob u ts'u' in che'ej.

Kin ximbal bey juntúul waya'ase'.

Kin muts'ik in wich utia'al ma' in paakat.

Ma' ja'eni', ma' k'áak'eni', ma' íik'eni'.

Ba'ale' kin wu'uyik in báaj

bey jump'íit ti' le u p'úup'uyah le ba'axo'obo'.

Ki'imak Ólal

Ki'imak a wóol

Ki'imakúuns u yóol a baatsil

Ki'imak óolal kin tasik ta beel

Ki'imak óolal mina'an u xuul

Ki'imak óolal ts'áa ti' a paalal

Ki'imak óolal ti' wíichan uáah a watan.

Ki'imak óolal ch'ujukíins u kuxtal a yuumo'ob

Ki'imak óolal mix bik'in u k'uchul u xuul.
Jade

Tin wilah a ki'ichpamil

U tso'otsel a pool jáaytsile'en bey u tsuukel naale'.

Tu'ux je'el u páajtal in ts'íibtik le ba'ax ku yu'ubik in pulsi'ik'al

tu yóo'lal u wáak'al a che'ej.

ku kukuláankil in puksi'ik'al láalaj súutuk.

Kin jáaxtik a woote'el bey u paach ch'ujuk paak'al táan tu t'o'okol.

Ichil in náayo'ob kin k'áatik p'áatakech tu láakal k'iin tin wiknal.
Kin tusik in tuukulo'ob uti'al in wilikech láajaj ja'ab.

Yaan a bin chan x-ch'uup, ba'ale' kex muk'yajnaken.

Wáaj ku xíitil a che'ej yan u síit' yéetel ki'imak óolal in puksi'ik'al.

TSIKBALIL BIX ÚUCHIK U TS'A'ABAL U K'AABA'
XAYA
Ku tsikbaltik in ki'ichpan na' u chan kaajil Xaya yaan u jats'uts tsikbalil. Ku ya'alale' ka'ap'éel bixil u tsikbalta'al. Yáax jump'éele' ku ya'alik beya':

Yaan bin ka'atúul ppuujo'ob ku taalo'ob tu noj kaajil Tixmehuac. Ba'ale' ikil uchik u púuts'ul ti'ob le keejo'. Ka jo'op u bino'ob tu paach tak kaj náachchajo'ob ti' u kaajalo'ob le ka k'ucho'ob yiknal jump'éel nuxib ya'. Tu je'elsah u báa'obi' ka tu yuk'ajo'ob ja' yéetel u yaala' u k'eeyemo'ob. Táan u jáan je'elsik u ba'obe' ti' ku máan le k'iino'oba'. Le j-ts'oono'obo' ku ya'aiko'ob: "Kone'ex wale' ti' ken k ile'ex le chan kéej yiknal le chan ya', u xa'ay ya'. Jujump'íitil tak ka tu meentajo'ob u yotocho'obi' ka tu ya'alajo'ob u k'aaba la chan kaaj. Ku meentiko'obo' u k'aaba u xay ya'. Ke'ex úuchik u máan k'iino'ob kaj p'aat chéen "Xaya".
*******************
Uláak' u tsikbalil bix úuchik u ts'a'abal u k'aaba' Xaya, ku ya'alale' yaan máaxo'ob yilajo'ob te' k'áaxo' ya'ab u xa'ay ja' yaani'. Ba'ale' ya'anal le lu'um yano'. Ma' ya'ab máak je'el u páajtal u yiliko' yaan máax a'aliko' u beejil le ja'o' ku bin te' ch'e'en yaan tu k'íiwikil le kaajo' tak te' tu la'ak' jump'éel yan naats' ti' la kúuchilil báaxal paalal tak tu yáanal le u najil k'uj. U ts'ook jump'éel u xa'ay le ja' ku bin tak jump'éel áactun tu'ux ku ya'ale' yaan bin juntúul x-ki'ichpam ko'olebili. Ku ya'ale' úuchule' beeta'an u yokol juntúul aj k'iini' uti'al u ya'al misa yéetel u béeytal u ch'a'abal le ko'olebile'. Ka' bin bisa'ah tu najil k'uj. Ba'ale' ma' cha'ab u jóosali' tu meen bak'an u paach tumen ts'ik kaano'ob

ÚUCH BINE' MÁAN SÁAK'O'OB TI' XAYA
Ti' tuláakal kaaje' ku yaantal talamilo'ob. Tin kaajal Xaya úuch bine' máan sáak'o'ob, le k'aak'as ba'alo'ob ku jaantiko'ob tuláakal paak'al ku táakal tu beelo'ob. Tu k'uuruuchto'ob tuláakal u pak'al nal le otzil kolnáalo'ob, u pak'al bu'ulo'ob, iib, iik, jejeláas baalo'ob utia'al jaambil. Bey tuno' le máako'obo' p'áat mina'an mixba'al ku k'iin utia'al jaantbil. Jujump'íit kah p'áat mina'an le jujump'íit baál ku kanáanta'al ka'ach utial janbilo'. P'áat tune' le óotsil máaco'ob ku máano'ob ts'on ch'íich' utia'al u jaanto'ob yéetel u paala'ob. Ku jáantiko'ob u yich óox, jejeláas ba'alo'ob utia'al ma' u kíimilo'ob yéetel wi'ij. P'áate' mina'an ba'al uti'al jaantbil káaj u bino'ob yaanal kaaj uti'al u kaxtiko'ob u ma'alobil kuxtal. Ba'ale' yaan xane'e' ku bino'ob palitsil. Che'en u yo'ocho'ob uti'al jump'éel k'iin, kex tumen ma' ya'ab u bo'olile'. Chúukpáaj u yóol óotsil máako'ob tumen mix uti'al u janalo'ob yaan. Máan le k'iino'obo' tak kaj bin u cha k'éexel le talamilo'ob úuch ti' letio'obo.
[image: image2.jpg]




U JANAL PIXAN

Ku k'iimbesa'al la pixano'ob tu wi'inalil novembre. Ku káajal 30 ti' octubre yéetel u janal mejen paalal. Ku yets'kúunsa'al ch'ujuk, waaj, ch'ujuk waaj, ch'ujuk pak'áal, yéetel janal. Beey xan ku yets'kúunta'al tuláacal la ba'ax ojela'an ku jaantik mejen paalal le máaxo'ob yaan mejen pixano'ob ti'o'obo'. Ku ts'áako'ob báaxalo'obi' tumen ku tukulta'ale' ku taal le mejen pixano'ob u xiimbalto'ob u láak'tsilo'ob.
Tu jo'oloj 1 ti noviembre ku k'iimbesa'al le nukuch pixano'obo'. Láayli' ku ts'a'abal u yo'ocho'ob bey je'ex ti' le mejen paalalo'obo', ba'ax ma' jach ya'ab ku ts'abal u janal nukuch máak. Suuka'an u beeta'al uti'al ets'kúumbil ti'ob escabeche, wáaj rellano blanco, uti'al mejen paalale' ku beeta'al puchera tumen ku tukulta'ale' le mejen paalalo' je'el u jantiko'ob verdurase'.
U k'iinil 2 ku k'iimbesa'al tuláakal pixano'ob. Ti tulakáal le ba'ax tsikbalil kin beetika' ku ya'ala'ale' tak 15 k'iino'ob ma' k'uuchuk le pixano'obo'. K'a'ana'an u míistik u yotoch máak. U p'o'ok u nu'ukul máak. U páaktik tu'ux loob tumen kan k'uchuk le pixanao'obo' jáanil uti'a'alob. Ma' k'a'ana'an u p'a'atal nooc bateya tumen ku tukulta'ale' je'el u p'o'obole'.

CHA'ANIL KAAJ
Ka'ach úuchile' u cha'anil kaaj ku káajal yéetel gremios. Ku bisa'al santo ti' jump'éel naj. Bey xan le máako'obo' ku bisiko'ob jump'éel kib lalajtúul ti'ob uti'al u k'áato'ob u tooj óolalo'ob. Ku bisa'al nikte' bey xan le ku ya'ala'al ichil káastelan estandarte. Le yáax k'iin ti' le cha'ano' ku bisa'al jump'éel x-ya'axche' tu chúumukil tu'ux ku pa'ayal wakax. Ku bisa'al yéetel u paaxil. Ku ts'o'okole' ku pa'ak'al. Táan u taal u sáastale' le j-paaxo'obo' ku máano'ob u paxo'ob jarana ti' le x-ch'úupalo'ob suuka'an u yóok'to'ob. Ku seen wa'ak'al ba'alo'ob ku bin tak ka'anal. Tu taal u chíinil k'iin ku yúuchul pay wakax. Ku ts'o'okole' ku káajal xan u chan paax le orquestra uti'al le yóok'os jarana.
Tu jo'oloje' ku yúuchul misa chúunk'in. Tu chíinil k'iin ku yúuchul óokot. Yaan ja'abe' ku yúuch jo'op'éel pay wakax, kamp'éel óok'ot tu áakk'abil. Tin kaajal ka'ap'éel cha'anil chan nojoch ku beeta'al: jump'éel tu wi'inail enero 28 ku ts'o'okol 3 ti' febero uti'al Cadelaria. Uláak'e ku káajal 11 ti' julio ku ts'o'okol 15 uti'al Buenaventura. Tin kaajal yaan uláak' cha'anilo'ob mejentak ku beetal 6 ti' enero, sabado Gloria yéetel Magos.

U CHA'ANIL IN KAAJAL

Tu yajsen u tuukulil in wu'uyik u wáak'al u voladoresil u cha'anil in kaajal, tin p'ilaj in wich, ba'ale' in xikine' ma' tu yu'ubaj mix ba'ali', in puksi'ik'ale' táan u kukuláankil yéetel ki'imak óolal tumen bejlae' jump'éel k'iin jach jats'uts ti u wíinikilo'ob in kaajal, x- óok'oto'ob yéetel j-óok'oto'ob yaan u jóo'siko'ob yéetel yaan u búukintiko'ob u jats'uts nook'ob, chúun k'iin yaan u káajal u ja'ak u túunkliyo'ob uti'aI u kíinsiko'ob síinik, le káan u xana'cha'ato'ob le lu'um uti'aI yóok'ostiko'ob jarana (ku ya'alik in na' ka'achil).

KÁAJAK LE CHA'ANO', KÁAJAK YÉETEL KI'IMAK ÓOLAL

JÉETS MÉEK'
Ti' u kaajilo'ob Yucatán yaan jump'éel suukbe'enil ku beeta'al. Ma' tuláakal tu'ux ku beeta'ali'. Lela' ku k'aaba'tik jéets mek'. Ku tukultik le úuchben máasewalo'obo', wa ma' tu beeta'al le jéets méek' ti' le mejen paalalo'obo' ma' tu séeb líik'il u yooko'ob, wa ma' tu líik'il u yooko'ob ma'alo' je'ex k'a'ana'ano'. Beey tuno' u ya'abil le tatatsilo'ob ti' jump'éel chan kaajo', wáa yaan u mejen papalalo'ob ta'aitak u chukik ti' kaamp'éel wina'al wa chan xi'ipal yéetel óoxp'éel wi'inal wa chan ch'úupal ku káajal u kaxta'al máax ku jéets mek'tiko'ob. Le je'elo' ku beeta'al ti'al yiih U ua luna llena ku ya'al ich káastelan. Ka'ach jach úuchile' le kan xi'ik tatatsilo'ob u yu'ubo'ob ti' le padino'ob wáa je'el u jéets mek'ta'al u chan paalo'obo' ku bisiko'ob u yu'lil u k'ubo'ob, beey xan tak juntúul tso' uti'al u jaanto'ob. Le kan k'uchuk tu k'iinil le jéets méek'o' yaan tatatsilo'obe' ku bisiko'ob le chan paal tu najil le padino'obo'. Yaan xane' leti' le padino'ob ku bino'ob tu najil le tatatsilo'obo'. Ku bisa'al chan paal yéetel tuláakal le ba'ax ku t'oxbil ken ts'o'okok u beeta'al le chan jéets méek'o'.
Le padino'ob ku méek'iko'ob le chan paal ken u jéets mèek'to'obo'. Le padino'ob ku nats'iko'ob le chan paal yiknal u mayak'che' tu'ux yaan ko'olebil wáa cristo. Ku beetiko'ob u ts'íi'tik u yich le chan paal, yéetel ku ya'aliko'ob jump'èel padre nuestro. Ku ts'o'okole' k'a'ana'an le x-madin bak'ik bolomp'èel wóolis tu no'ojil bak'pach le mayak'che'. Ku ts'o'okole' le padin ku suut tu x ts'ìik. Táan xan u chòoltik le bak' xíimbal tu beetaj x madin. Ku ts'o'okole' ku náats'alo'ob yéetel le chan paal yiknal le mayak'che' tu'ux yaan x-tóop. Ku ts'ejiko'ob bolomp'èel x- tóop. Ku ji'iko'ob tu pool le chan paal uti'al bin u tóop'ol u na'at. Wa chan xi'ipale' ku ye'es'al ti' u nu'ukulo'ob uti'al kool, bey je'ex lòo'che', máaskab, chúuj, luuch, yéetel tulákal le nu'ukulo'ob ku meyaj utia'al juntúul xiib. Ku jéetsméek'ta'al kamp'éel wi'inal yaan ti' tumen ku tukulta'ale' kamp'éel u ti'its le kool ken u meent le ken nojochajak. Ku ts'abal xan ti' jump'èel ju'un uti'al u ts'íibta'al u k'aaba'.
Wáa chan ch'ùupale' ku ye'esa'al puuts', chuuy, wa'k'áan, xamach, leek yéetel tuláakal u nu'ukulil u meyaj juntúul ko'olel. Bey xan ku kaansa'al u ts'íibt u k'aaba'. Ku jéetsmek' ta'al óox wi'inal tumen bin óoxp'èel u k'ooben tuunichil u k'aak' uti'al u pak'ach.
Ku ts'o'okol tuláakal padino'ob ku k'ubiko'ob le chambaal ti' u yuumo'ob. Ku ya'aliko'ob yaan u kanatiko'ob le chan paal uti'al u kanik utsul ba'alo'ob ichil u kuxtal. 

GUERRA DE CASTAS

U tsikbal in tia kin wa'alik beyo', u tia in na'. Ba'ale', úuchile' suukbesa'an ti' paalalo'obe' kex chéen u tia u na' waa u yum máake' suuk u ya'ala'a'l tia ti'. Tia Julia ku ya'alike' tsikbalta'an ti'men u yum, kaj káaj le ba'ate'táanbalilo' Xaya jach ila'ab talamilo'ob. Yaan k'iine' táan bin u ki' pak'ach le óotsil ko'olelo'obo' ku káajal u wa'ak'al volador tu yookbal le kaajo'. Ken u yu'ub le máako'ob u yoojelo'ob leti' le j-kíinsaj máako'ob ku taalo'obo'. Ku yáalkabo'ob uti'al u ta'ak u báa'ob. Ku ya'ala'ale' óotsil ch'ija'ano'ob yéetel mehen palal ma' bin tech bisa'al tu'ux ku ta'akik u báaj le máako'obo' tumen le ch'ija'ano'obo' hach xaan u xíimbalo'ob, ma' tu béeytal u séebkúuntiko'ob. Mas séeb je'el u beetik u kaxta'alo'obe'. Mix le mejen paalal ku bisa'alo'obo' tumen bin je'el u yok'ol'obe' je'el xan u beetik u kaxta'a'lo'obe'. Jach yaaya ba'al uti'al le láaktsilo'ob ku p'a'atik u yuumo'ob wáaj u mejen paalalo'ob tumen le káan p'a'atko'obe' ku k'as ta'akalo'ob. Ba'ale séenba'an u kaxta'alo'ob yéetel ku kíinsa'al. Ku ya'alik in tia tu'ux ku xu'ulul le es ti' ku ts'o'okol óotsil mejen paalal. Ku máan le talamilo'ob ku ka' suut máak tu taanaj.

X-TABAY

Ku tsikbalta'ale' úuchile' yaan juntúul ki'ichpan x-ch'úupal chowak u tso'otsel u pool. Mina'an u xuul ki'ichpanil. Tuláakal bin le máaco'ob ku sa'atal u yóolo'o' yéetel le x-ki'ichpan ch'úupalo'.

Jump'éel k'iine' juntúul nojoch máake' tu chan uk'aj. Kaj káalchaji. Táan u bin u xíimbal tak ka tu yilaj táan u su'usutáal. Ku ya'alike', "¡Pa'atik in jáan kutah ka máanak in kala'anil!" Táan u wenel le ka'a tu yu'ubaj u jáaxta'al u pool. Ku líik'il u paakaté ka tu yilaj juntúul ki'ichpan ch'úupal wa'alakbal yiknal. Ka' tu ya'alaj, "¿Tu'ux ka bin chan x-ch'úupal?" Le ch'úupale' ma' tu yáalaj mix ba'ali'. Chéen tu machaj u k'ab le máake', kah bino'ob.

[image: image1.emf]Ku k'uchulo'ob ti' jum'éel éejolch'e'enile ka' méek'a'ab la máak tumen le ch'úupal. Le máake' jach uts tu t'aan ka' tu jóolmek'tah le chan ch'úupalo'. Ka tu jáan machaj u k'ab. Ja'ak' u yóol ka tu yu'ubaj le k'abe'. Bey u xaaw kaaxe. Ka tu jáaxtaj u táan u yich le x-ch'úupalo'. Ka tu yu'ubaj yoyots'kij. Ka túun tu jáan jáaxtaj u tso'otsel u pool. Ku yu'ubike' u ts'úuts'ukal ku luk'uj. Óotsil máake'. Káaj u k'ilka'tik u kala'anil. Táan u ch'áajal u k'íilkab tak tu yook. Ka' tu túulch'intaj le ch'úupale. Ka' tu yóotaj áalkabe lu'um binij. Ku yóotik líik'il ku ka'a bin lu'um, tak ka béeychaj u líik'il.

Áalkab k'uchik tu taanaj. Ka' tu tsikbaltaj ti' u yatam. Le ku wak'ik u che'ej u yatam, kaj a'alab ti', "¡Jajaja. Ma'alob jeta'an mejen kisin! ¿Ka' xeen a wuk'ej? Mix máak mas le ta wilo'. Chan X-Tabay."

KO' EES

Yanjil bin juntúul chan paal jach ko', jach ko' jach mina'an u xuul ko'il. Kaja'an bin chéen yéetel u chiich. Le chan chiicho' ts'o'ok u p'àatal ma'tech u jach béeytal u xíimbal. Chen ba'ale' kex beyo' ku kanáantik u yáabil tumen jach táan u síijil chan Ees ka' kíin u na'. Sáansamal ku yáalkab chan x-nuuk le kéen u yil mina'an u yáabil naats', ku chan jáan sa'atal u yóol chuuye' le ken u yile' chan Ees jumpa'an ichil so'oy táan u báaxtik je' pajkúuna'an tumen u chiich, ku bin u yáalkab óochil chiich u tok le je'o', ku ts'o'ole' ku jáan bin u t'aab u k'aak' chéen ken u yu'ube' táan u yawat chan Ees, ¡Juts' a báaj chiich je'e ku tal le xuuxo'obo' tin ch'ino'ob utia'al ma' u ka'a suuto'ob waye! Ku luk'ul u yáalkab chan x- Nuuk, ku ts'o'ole' ku bin u ta'akuba', ma' tu xáantale' ku yookol u yáalkab chan Ees táan u jíiltik juntúul chan ts'íits'ik peek', ma le ku beetike' ka' ba'ak' u yook chiich tumen le peeko' le ku lúubul lu'um xikilnak u pool óotsili', je'etun ku yok'ool chan Ees ka' tu ya'alaj: 

¡Bik kíinlech chichin mix bik'íin in ka'a suut in beet ba'alob, masa' ma kíimil, a'al mix bik'in a kíimil! Táan u ya'alike' táan u yawat ok'ol, chichine' kex táan u yáalal u k'i'ik'el u poole' tu che'ej ka' tu ya'alaj:

¡In yaabilmech, ba'ale' k'a'ana'an a u'uyik t'aan, in kíimile' ma' in woojel ba'ax k'ini', ba'ale, tia'anen waye' kanáanten je'ex in kanáantikecho'! tu méek'aj u ba'aob, Ees mix bik'iin ka' suunaj jach ko'il. 

KA' KUXTAL

Yanji bin juntúul nojoch ko'olel ti' jump'èel chan kaaj úuchile' jach ya'ab u k'uuxuil tu yòo'lal je'el ba'axak tak ma' talame'. Yaan k'iin bine' tak chéen u manik wáa ba'ax u vecina ku jan k'uuxil tumen letie' mina'an ti' taak'in uti'al u manik mix ba'al. Le kan jo'op'ok bin u k'uuxil yéetel u vecinase' jach ku jáan k'uibik bin ti' ki'ichkelen yuum le máax yéetel ku k'uuxil. Ku ya'alik bin ka' bin beeta'ak u bo'otik máak le k'ebano'.

Juntenake' juntúul u vecina bine' tu cha'aj u yaalak'o'obe' máa kaj ooko'ob bin tu taanaj le ko'olele'. Je'etun ku chan tsìikil bine', ka' jo'op u ya'alik ba'alo'ob ti' u vecina. Ku ts'o'okole' ma kan u yil bin tan bin u tal le u vecina ku jáan jóo'sik jun xéet' sandia yóok'ol u kootil, chéen ti'al u taak u jaantik le óotsil ko'olele' tumen x yo'on. Ba'alo'ob bey ku meentiko'.
Jump'éel k'iin ka' sáaschaje' ka' ila'abe' kimen le nojoch ko'olel. Jach k'aas u modose'. Ka' meenta'ab tu láakal uti'al u mu'ukul. Tu yáak'abil tan u veloriota'ale'. Chéen ka' ila'ab bin u kutal. Tuláakal máak sajakchaj ti'. Je'etun ku yawat bin máaka', u paalale' bin yáalkabo'ob u t'aano'ob yuum k'iin uti'al u líi'sa'al, chikúunta'ab tu k'aan. Máan 9 k'iino'ob mix ba'al ku jaantik, mix u yuk'ik. Bey kimen p'aatlile'. Ba'ale' ka' tu chukaj le 9 k'iino'obe', kaj t'aanaji, ka' tu ya'alaje', ts'a'ab bin mejen nene' u jaamte', beeyxan ts'a'ab bin u ta' wiinko'ob u jaantej. K'a'aj bin ti' jach ma' tu yóotaj náats'al yiknal u na'. Kaj p'àat tu k'áanili'. Ku ya'alik bin bóok ta', beeta'ab bin u bo'otik u k'eeban.

Tu k'exaj u modos, p'àat jach ku bin tu najil k'uj, ku payalchi' sáansamal. Ba'ale' jump'èel nook' ma'atech u lu'sik tu pool bin, ma'atech u cha'ak bin u yilala'al u pool. Ku tukulta'ale' júut u tso'otsel u pool.

K'ALK'ALAK T'AANO'ON

1.- Ch'ija'an ch'ìich' tu yilaj in chiich ichil le ch'ich'ilkilo'.
2.- Ichil le ch'óoy yaan ch'o' u jaant le ch'oomo'.
3.- Xa'aypaja'an u xa'ay u xuul le xu'ulo'.
4.- Míist u yook le miis yèetel le míis ken míisnakecho'.
5.- Ja'asil janal tu jantaj le jaleb yaan te' jáal le bejo'.
6.- Wa'alakbal a wíinkilal tu wóol u k'áaxil u taanaj a walak'.
7.- Séebkunt a seen cha'ano' ka' suunakech a suut a wíitsin maxan u so'ok'tik le k'aan ku beet u su'utul teno'.

8.- Xíimbalt a xíimbal ka' a xi'ikech tu xuul le xaman tu'ux ken a xak'al ma'alob kuxtal. 

9.- Suut le sutub tu chi' le chaambal uti'al a suut a wu'uy u t'aan ma'alob.

10.- Xak'al yáanal le xa'am ka' a kaxt u xaanab a chan xi'ipal.

11.- Maan a máaskab ka' a mamaxch'akt le maax yaan máax ma' u maanankilo'.

12.- Sáansamal ku jóok'ol Sam u sáasilkúunt u beel X-Sáasil.

13.- Wayak'nen yéetel jump'éel wayak' wáayta'an ka' wáayta'akech.

****************************
Tu'ux ts'o'ok le báaxalo'ob kin wilik jayakbal ichil naj.
Tu'ux ts'o'ok le bek'ech che'ejo'ob kin wu'uyik sáansamal.
Tu'ux ts'o'ok le chan t'aan ku ya'alik láalaj súutuk “maan”.
Tu'ux ts'o'ok le mejen nook'o'ob kin sats'ik utia'al u p'iistalteche'.
¿Tu'ux binech?

¿Tu'ux sa'at a tuukul?

¿Tu'ux p'àat tulàakal le wayak'o'obe'?

¿Tu'ux ts'o'ok le mèek'o'ob yèetel le mejen k'abo'ob ma'atech u làaj k'uchulo'o tin kaal?

¿Tu'ux ts'o'ok u muuk'il in wáalkab ta paach ken xi'ikech mix a woojel wáaj je'el a lúubul?

¿Tu'ux p'áatech?

¿Tu'ux kin ts'o'okol yéetel in páa'tik in ka' wenel ta wéetel?

¿Tu'ux ts'o'okech?

